
Minuti tat-tliet mija u wieħed għoxrin laqgħa tal-Kunsill Lokali tax-

Xagħra li saret nhar il-Ħamis 14 ta’ Jannar 2016 fil-5.30pm fl-uffiċċju 

amministrattiv tal-Kunsill. Din hija wkoll l-għaxar laqgħa tas-seba’ 

leġislatura tal-Kunsill. 

 

Il-laqgħa bdiet b’dawn il-membri preżenti: 
 

Sindku:             Joe Cordina 

Viċi Sindku:  Aaron Agius 

Kunsilliera:  Dr. Joseph Attard 

                      Dr. Christian Zammit 

  Dr. Kevin Cutajar 

                 

Ambaxxatriċi lokali taż-żgħażagħ: Maribel Bajada 

                        

Uffiċjali: 

Segretarju Eżekuttiv: Ivan Attard 
 

Talba tal-Bidu, Qari, Konsiderazzjoni u Approvazzjoni tal-Minuti 

 

Il-laqgħa bdiet fil-5.30pm. Intqalet it-talba tal-bidu. 

 

Il-Kunsill approva unanimament il-minuti tal-laqgħa numru 320 li saret nhar it-Tnejn 

21 ta’ Diċembru 2015 wara li jsiru l-korrezzjonijiet meħtieġa.  

 

Punti mqajma mill-minuti 

 

Il-Viċi Sindku Aaron Agius staqsa dwar meta ser jinżebgħu l-fanali tad-dawl fi Vjal 

it-Tmienja ta’ Settembru. Is-Sindku Joe Cordina wieġeb li dan ix-xogħol ser isir mill-

ħaddiema assenjati magħna u ser jibda fil-jiem li ġejjin. 

 

Il-Viċi Sindku Aaron Agius irtira mil-laqgħa fis-5.40pm.  

Il-Kunsillier Dr. Joseph Attard staqsa dwar jekk kienx hemm xi żvilupp fuq il-

monument li jfakkar l-Assedju l-Kbir. Is-Sindku Joe Cordina wieġeb li ser nibagħtu 

ittra lil Mons. Dr. Joe Vella Gauci, chairman tal-Kumitat tal-Kultura fi ħdan il-

Ministeru għal Għawdex, sabiex jagħtina aġġornament dwar dan il-proġett.  

 

Approvazzjoni tal-minuti tal-laqgħa tal-lokalita’ 

 

Il-Kunsill approva unanimament il-minuti tal-laqgħa annwali tal-lokalita’ li saret nhar 

il-Ħadd 10 ta’ Jannar 2016 fl-10.00am fl-uffiċċju amministrattiv.  

 

Approvazzjoni tal-Quarterly Financial Report għax-xhur bejn Ottubru 

u Diċembru 2015 

 

Is-Segretarju Eżekuttiv Ivan Attard ippreżenta lill-Kunsill kopja tal-quarterly financial 

report għax-xhur bejn Ottubru u Diċembru 2015.  

 

Ir-rapport juri li matul is-sena 2015, il-Kunsill Lokali tax-Xagħra kellu dħul totali ta’ € 

702,495.57c u ħruġ ta’ € 639,923.06c. B’hekk, il-Kunsill spiċċa s-sena finanzjarja 

2015 b’bilanċ finanzjarju ta’ € 62,572.51c. Dan ir-rapport huwa suġġett għall-

aġġustamenti li jsiru mill-awdituri tal-Kunsill bħala parti mill-proċess tal-awditjar.  

 

Dan ir-rapport ġie approvat unanimament mill-Kunsill. 

 

Approvazzjoni tal-estimi finanzjarji (budget) għas-sena 2016 

 

Is-Segretarju Eżekuttiv Ivan Attard ippreżenta lill-Kunsill kopja tal-estimi finanzjarji 

għas-sena 2016, liema estimi ġew diskussi mar-residenti waqt il-laqgħa annwali tal-

lokalita’.  

 

Il-Kunsill approva unanimament dawn l-estimi finanzjarji.  

 

Is-Segretarju Eżekuttiv ġibed l-attenzjoni tal-Kunsill rigward l-infiq fuq proġetti 

kapitali l-aktar dawk relatati mal-iskema ta’ asfaltar tat-toroq taħt l-iskema tal-Public 

Private Partnership. Wara diskussjoni, is-Sindku Joe Cordina propona u l-Kunsill 

qabel li matul is-sena 2016 għandna nagħlqu l-kontijiet kollha pendenti fuq il-proġetti 

li wettaqna fis-snin li għaddew qabel ma nagħtu bidu għal proġetti kapitali oħrajn.  

Komunikazzjonijiet tas-Sindku fosthom ix-xogħol ta’ asfaltar ta’ 

Pjazza l-Vitorja u Vjal it-Tmienja ta’ Settembru, l-organizazzjoni tal-

attivitajiet tal-Karnival, l-organizazzjoni tal-attivitajiet ta’ Jum ix-

Xagħra, ħatra ta’ ambaxxatur/ambaxxatriċi lokali taż-żgħażagħ, 

approvazzjoni tal-performance appraisals tas-Segretarju Eżekuttiv u l-

impjegati fl-uffiċċju amministrattiv u materji oħra  

 

1. Is-Sindku Joe Cordina informa lill-Kunsill li minn informazzjoni li għandu, ix-xogħol 

ta’ asfaltar ta’ Vjal it-Tmienja ta’ Settembru ser jitkompla fil-jiem li ġejjin. Dan ix-

xogħol ser isir min-naħa tal-Ministeru għal Għawdex. Rigward ix-xogħol ta’ asfaltar 

ta’ Pjazza l-Vitorja, is-Sindku informa lill-Kunsill li l-offerta pubblika għal dan ix-

xogħol tinsab fi stadju ta’ aġġudikazzjoni u għaldaqstant ix-xogħol mistenni jibda 

wkoll fil-ġimgħat li ġejjin.  

 

2. Is-Sindku Joe Cordina informa lill-Kunsill li ninsabu għaddejjin bl-aħħar 

preparamenti għall-organizazzjoni tal-attivitajiet tal-Karnival fil-lokalita’ tagħna. Il-

programm ser ikun jikkonsisti f’serata tal-Karnival nhar is-Sibt 6 ta’ Frar 2016 mis-

7.30pm ‘il quddiem fil-Pjazza ta’ quddiem il-Knisja tan-Nazzarenu u programm varjat 

nhar il-Ħadd 7 ta’ Frar 2016 minn nofsinhar ‘il quddiem fi Pjazza l-Vitorja. Is-Sindku 

propona u l-Kunsill qabel li għandna nikkummissjonaw lill-Banda Victory sabiex 

iddoqq marċi tal-Karnival madwar il-Ġgantija Plots nhar il-Ħadd 7 ta’ Frar mill-

10.30am sa nofsinhar. 

 

Is-Sindku propona u l-Kunsill qabel li matul l-aħħar ġimgħa ta’ Jannar għandha ssir 

laqgħa oħra tas-sotto-kumitat responsabbli mill-organizazzjoni tal-Karnival fix-

Xagħra sabiex jiġi iffinalizzat il-programm.  

 

3. Is-Sindku Joe Cordina informa lill-Kunsill li għandna nibdew bil-preparamenti tagħna 

għall-organizazzjoni ta’ Jum il-Lokalita’ f’April li ġej. Huwa propona u l-Kunsill 

qabel li matul ix-xahar ta’ Marzu għandna noħorġu n-nomini għall-premju ‘Ġieħ ix-

Xagħra 2016’. Is-Sindku Joe Cordina propona wkoll u l-Kunsill qabel li bħas-snin 

preċedenti, għandna nikkummissjonaw lis-Sinjorina Daphne Sant Caruana, kuratriċi 

tat-Tempji tal-Ġgantija, sabiex tipprepara feature fuq xi post storiku fix-Xagħra sabiex 

jintwera lill-pubbliku dakinhar tas-serata prinċipali. 

 

Fuq suġġeriment tal-Kunsillier Dr. Kevin Cutajar, is-Sindku Joe Cordina propona u l-

Kunsill qabel li għas-snin li ġejjin, għandna nippruvaw nagħmlu feature fuq it-tliet 

knejjes li għandna fil-lokalita’. 

4. Is-Sindku Joe Cordina informa lill-Kunsill li, skont kif ġie deċiż fl-aħħar laqgħa tal-

Kunsill, ħarġu l-applikazzjonijiet għall-ħatra ta’ ambaxxatur/ambaxxatriċi lokali taż-

żgħażagħ. In-nomini jagħlqu nhar l-Erbgħa 3 ta’ Frar 2016 f’nofsinhar u d-deċiżjoni 

għandha tittieħed fil-laqgħa li jmiss.  

 

Is-Sindku Joe Cordina propona u l-Kunsill qabel li għandna nġeddu t-terminu tas-

Sinjorina Maribel Bajada bħala ambaxxatriċi lokali taż-żgħażagħ sat-28 ta’ Frar 2016 

sakemm jintgħażel ambaxxatur ġdid.  

 

5. Il-Kunsill Lokali tax-Xagħra iddiskuta l-performance appraisals tas-Segretarju 

Eżekuttiv u l-impjegati fl-uffiċċju amministrattiv tal-Kunsill.  

 

Wara diskussjoni, is-Sindku Joe Cordina propona u l-Kunsill qabel unanimament li 

għandu jingħata full performance bonus ta’ 10% lis-Segretarju Eżekuttiv Ivan Attard u 

full performance bonus ta’ 6% lill-Assistant Principal Josephine Sultana u lill-

iskrivana Manolita Farrugia.  

 

Materji oħra: 

 

6. Is-Sindku Joe Cordina informa lill-Kunsill li, skont kif deċiż fl-aħħar laqgħa tal-

Kunsill, avviċinajna numru ta’ residenti tax-Xagħra li jistgħu jservu fis-sotto-kumitat 

responsabbli mill-ġemellaġġi u mill-organizazzjoni tal-festival tat-tin. 

 

Huwa propona u l-Kunsill qabel unanimament li dan is-sotto-kumitat għandu jkun 

iffurmat mill-Kunsillier Dr. Christian Zammit (chairman), is-Segretarju Eżekuttiv Ivan 

Attard, l-Assistant Principal Josephine Sultana, l-iskrivana Manolita Farrugia, is-Sur 

Victor Zammit, is-Sinjorina Maria Grima, is-Sur Raymond Bonello u Dr. Aaron 

Attard Hili LLD. Is-Sindku Joe Cordina propona wkoll u l-Kunsill qabel li l-ewwel 

laqgħa ta’ dan is-sotto-kumitat għandha tissejjaħ mill-aktar fis possibbli biex jibda 

jitħejja l-programm tas-seba’ edizzjoni tal-festival tat-tin. 

 

7. Is-Sindku Joe Cordina propona u l-Kunsill qabel li għandna nitolbu d-devoluzzjoni 

tal-gabbana li hemm fil-ġnien ta’ quddiem il-Mitħna Ta’ Kola. Dan wara li jsiru l-

verifiki neċessarji min-naħa tagħna u jkun hemm konferma min-naħa tad-Dipartiment 

tal-Artijiet li din it-talba tista’ ssir.  

 

8. Is-Sindku Joe Cordina propona u l-Kunsill qabel li għandna nibagħtu token marbut 

mal-lokalita’ tagħna lill-Kunsilli barranin li huma ġemellati magħna bħala sinjal ta’ 

awguri min-naħa tagħna għas-sena l-ġdida. Dawn huma l-Kunsilli ta’ Offida, San 

Michele Salentino, Chevaigné u Mergo.  

 

9. Is-Sindku Joe Cordina ġibed l-attenzjoni tal-Kunsill għall-fatt li matul ix-xogħol ta’ 

installazzjoni ta’ fanali dekorattivi fi Pjazza l-Vitorja bħala parti mill-proġett 

‘Repaving of Victory Square in Xagħra including the construction of stormwater 

culvert’, sar xi xogħol ta’ tqattiegħ fil-bankina. Is-Sindku propona u l-Kunsill qabel li 

għandna ninkarigaw lill-kuntrattur Joe Grima sabiex jirranġa t-tqattiegħ li sar. 

 

Qari tal-Korrispondenza: 

 

1. E-mail mid- Dipartiment tal-Gvern Lokali li fiha d-Dipartiment qed jinforma lill-

Kunsill li l-applikazzjoni tagħna għall-Iskema ta’ Attivitajiet Kulturali għas-sena 2016 

ġiet aċċettata u d-Dipartiment ser jagħti s-somma ta’ € 2000 sabiex ikunu jistgħu jiġu 

organizzati l-attivitajiet tal-Karnival fil-lokalita’ tagħna. Il-Kunsill innota l-kontenut.  

 

2. E-mail mingħand l-iskultur u pittur Victor Agius bis-sit propost li fih ser isir il-

monument ‘Ħaġarna’ li kien wieħed mill-proġetti magħżula għall-Programm t’Arti fi 

Spazji Pubbliċi imniedi mill-Ministeru tat-Trasport, Infrastruttura u Komunikazzjoni. 

Il-Kunsill approva unanimament is-sit propost skont is-site plan mibgħuta mis-Sur 

Agius bil-kundizzjoni li jinġabu l-permessi kollha meħtieġa mill-awtoritajiet 

kompetenti.  

 

3. E-mail mill-Assoċjazzjoni tal-Kunsilli Lokali li fiha qed tinforma lill-Kunsilli Lokali 

bil-kompetizzjoni għall-isbaħ ritratt tal-belt jew lokalita’ f’Malta u Għawdex, liema 

ritratt ser jiġi esebit fl-esebizzjoni ‘Fall in Love with Europe’ li ser issir fi Frar 2016 

bħala parti mill-attivitajiet organizzati mill-Europe Direct Information Centre. Is-

Sindku Joe Cordina propona u l-Kunsill qabel li għandna nieħdu sehem f’din il-

kompetizzjoni billi nibagħtu r-ritratt ta’ Pjazza l-Vitorja waqt is-serata tal-festival tat-

tin.  

 

4. E-mail mingħand l-awtur Ted Mizzi li fiha qed jitlob lill-Kunsill sabiex jixtri kopja 

tal-ktieb tiegħu ‘The Rotunda – A Testament to Faith, Courage and Love’ li jittratta l-

ħajja soċjo-kulturali tar-raħal tax-Xewkija u x’wassal għall-bini tal-Knisja Rotunda ta’ 

San Ġwann Battista fl-istess lokalita’. Il-Kunsill aċċetta din it-talba.  

 

5. E-mail mingħand Francienne Muscat, Segretarja tal-Kumitat Organizzattiv tal-

Maratona Annwali ta’ Għawdex, li fiha qed titlob il-kollaborazzjoni tal-Kunsill Lokali 

tax-Xagħra fl-organizazzjoni ta’ dan l-avveniment sportiv li ser isir nhar il-Ħadd 24 

ta’ April 2016. Is-Sindku propona u l-Kunsill qabel li għandna nikkollaboraw mal-

Kumitat Organizzattiv tal-Maratona f’din l-attivita’ bi spiża li ma teċċedix dik tas-

sena li għaddiet.  

 

6. E-mail mingħand David Grech, nurse fi ħdan in-National Immunisation Services, li 

fiha qed jitlob il-feedback tal-Kunsill dwar il-kampanja tal-vaċċin kontra l-influwenza 

staġjonali li saret f’Ottubru 2015. Il-Kunsill innota l-kontenut.  

 

7. E-mail mingħand George Refalo, Segretarju Eżekuttiv tar-Reġjun Għawdex, li fiha 

qed jistaqsi lill-Kunsilli Lokali Għawdxin jekk għandhomx xi post fil-pussess 

tagħhom li huma disposti li jikruh lir-Reġjun sabiex jibda jservi esklussivament ta’ 

store għat-Tribunal Reġjonali. Il-Kunsill m’għandux post biex iservi għal dan il-għan.  

 

8. E-mail mingħand Isabella Camilleri Aquilina mid-Dipartiment tal-Gvern Lokali li fiha 

qed tistieden lis-Sindku u lis-Segretarju Eżekuttiv sabiex jattendu għal konferenza 

stampa li ser issir nhar il-Ġimgħa 29 ta’ Jannar 2016 fis-1.00pm f’Saint James 

Cavalier, Malta, li fiha ser issir it-tnedija tal-attivitajiet kulturali li ser isiru matul ix-

xahar ta’ Frar b’finanzjament mis-Segretarjat Parlamentari għall-Kunsilli Lokali. 

Għan-nom tal-Kunsill Lokali tax-Xagħra ser jattendu s-Sindku flimkien mas-

Segretarju Eżekuttiv.   

 

9. E-mail mingħand Victoria Martha Pace, koordinatriċi tal-Fondazzjoni Valletta 2018 

f’Għawdex, li fiha qed titlob laqgħa mas-Sindku u/jew mas-Segretarju Eżekuttiv dwar 

din il-Fondazzjoni u l-proġetti li għandha ippjanati għas-snin 2016-2018. Din il-

laqgħa ser issir nhar il-Ħamis 21 ta’ Jannar fis-1.30pm u għaliha ser ikun preżenti s-

Segretarju Eżekuttiv Ivan Attard.  

 

10. E-mail mingħand Eileen Vella, senior pharmacist and nutritionist fl-Isptar Ġenerali 

ta’ Għawdex, li fiha qed tistaqsi lill-Kunsill jekk hux interessat li joffri korsijiet ta’ 

aerobics għal residenti li huma overweight. Il-Kunsill jaħseb biss għall-post fejn isiru 

dawn il-korsijiet filwaqt li l-Health Promotion Unit taħseb għall-għalliema. Il-Kunsill 

qabel li għandna nuru l-interess tagħna biex norganizzaw dawn il-korsijiet.  

 

11. E-mail mill-MEUSAC li fiha qed tistieden lil rappreżentanza mill-Kunsill sabiex 

tattendi għal konferenza bit-tema ‘From Rome to Lisbon and Beyond’, liema 

konferenza saret nhar it-Tlieta 12 ta’ Jannar 2016 fil-Belt Valletta. Il-Kunsill innota l-

kontenut.  

12. Memo 01/2016 maħruġ mid-Dipartiment tal-Gvern Lokali intitolat ‘Rapport tal-

Uffiċċju Nazzjonali tal-Verifika (NAO) għas-sena 2014’. Il-Kunsill innota l-kontenut. 

 

13. E-mail mingħand Andrea Saliba, rappreżentanta tal-Fondazzjoni OASI, li fiha qed 

tistieden rappreżentanza mill-Kunsill sabiex tattendi għal konferenza bit-tema ‘Drugs, 

their nature, effects and symptoms’ li ser issir nhar l-Erbgħa 3 ta’ Frar 2016 fil-

11.30am fl-uffiċċju tal-OASI, il-Belt Victoria. Il-Kunsill innota l-kontenut. 

 

14. E-mail mingħand l-Inġinier Fredrick Azzopardi mill-Korporazzjoni Enemalta 

b’informazzjoni dwar il-proċedura l-ġdida marbuta mat-twaħħil ta’ bozoz ġodda mill-

Kunsilli Lokali u entitajiet nazzjonali oħrajn awtorizzati. Din is-sistema ser tidħol fis-

seħħ mit-Tnejn 25 ta’ Jannar 2016 u għandha twassal għal aktar awtonomija u servizz 

aħjar lill-Kunsilli Lokali. Il-Kunsill innota l-kontenut. 

 

15. E-mail ċirkulata mill-Assoċjazzjoni tal-Kunsilli Lokali li fiha l-Assoċjazzjoni qed 

tistieden rappreżentanza mill-Kunsill sabiex tattendi għall-konferenza nazzjonali dwar 

l-epilessija li ser issir nhar is-Sibt 13 ta’ Frar 2016 f’Malta. Il-Kunsill innota l-

kontenut. 

 

16. E-mail mill-Awtorita’ Maltija għall-Ambjent u l-Ippjanar (MEPA) li fiha qed tinforma 

lill-Kunsilli bil-proċess ta’ konsultazzjoni pubblika dwar iż-żona industrijali ta’ Ħal-

Far f’Malta. Is-sottomissjonijiet jintlaqgħu sas-17 ta’ Frar 2016. Il-Kunsill innota l-

kontenut. 

 

17. E-mail mill-Awtorita’ Maltija għall-Ambjent u l-Ippjanar (MEPA) li fiha qed tinforma 

lill-Kunsilli bil-proċess ta’ konsultazzjoni pubblika dwar iż-żona industrijali tal-

Imrieħel f’Malta. Is-sottomissjonijiet jintlaqgħu sat-22 ta’ Jannar 2016. Il-Kunsill 

innota l-kontenut. 

 

18. Memo 02/2016 maħruġ mid-Dipartiment tal-Gvern Lokali intitolat ‘Emendi għall-Att 

dwar Kunsilli Lokali’. Il-Kunsill innota l-kontenut. 

 

19. Memo 03/2016 maħruġ mid-Dipartiment tal-Gvern Lokali intitolat ‘Għeluq tas-Sena 

Finanzjarja’. Il-Kunsill innota l-kontenut. 

 

20. E-mail mingħand Matthew Bonett, Direttur Informazzjoni tal-Partit Nazzjonalista, li 

fiha qed jistieden lis-Segretarji Eżekuttivi u/jew rappreżentanza mill-Kunsilli Lokali 

sabiex jattendu għall-Konvenzjoni Ġenerali tal-Partit Nazzjonalista bit-tema 

‘IdeaAmbjent’ li ser tiġi organizzata bejn il-Ġimgħa 15 u l-Ħadd 17 ta’ Jannar 2016. 

Il-Kunsill innota l-kontenut. 

 

21. Ċirkulari mill-Assoċjazzjoni tal-Kunsilli Lokali li fiha l-Kunsilli Lokali qed jiġu 

infurmati li l-istess Assoċjazzjoni, flimkien mal-Uffiċċju tal-Parlament Ewropew 

f’Malta, qed toffri l-opportunita’ sabiex għoxrin kunsillier jipparteċipa fil-European 

Youth Event 2016 organizzat mill-Parlament Ewropew fl-20 u 21 ta’ Mejju 2016 fi 

Strasburgu, Franza. Kull parteċipant ma jistax ikollu iktar minn tletin sena u ser 

jingħata allowance biex tagħmel tajjeb għall-ispejjeż tat-titjira, akkomodazzjoni u 

ikel. Il-Kunsill innota li ħadd mill-Kunsilliera attwali mhu eliġibbli biex jipparteċipa.  

 

22. E-mail mid-Dipartiment tal-Malti fi ħdan l-Universita’ ta’ Malta li fiha dan id-

Dipartiment qed jinforma lill-Kunsilli Lokali li ser isir kors li jwassal għal ċertifikat 

fil-qari tal-provi bil-Malti fiċ-Ċentru tal-Universita’ ta’ Għawdex. Il-lezzjonijiet ser 

isiru nhar ta’ Ġimgħa filgħaxija u nhar ta’ Sibt filgħodu. Il-Kunsill innota l-kontenut. 

 

23. E-mail mingħand Radu Gheorghe li fiha qed jinforma lill-Kunsill li huwa interessat li 

joffri korsijiet ta’ aerobics lir-residenti għall-ħlas ta’ € 25 kull lezzjoni bil-kundizzjoni 

li l-Kunsill joffri l-post fejn isiru l-lezzjonijiet. Il-Kunsill qabel li għandna noffru dan 

il-kors lir-residenti tagħna bil-prezz issussidjat ta’ € 15 lil kull parteċipant.  

 

24. E-mail mingħand Oliver Borg, managing director tal-kumpanija Salvarti Co. Limited, 

li fiha qed jitlob laqgħa mas-Sindku u/jew ma’ rappreżentant tal-Kunsill Lokali sabiex 

jiddiskuti diversi metodi dwar kif jista’ jsir kontroll tal-problema tal-ħamiem fil-

lokalita’. Il-Kunsill innota l-kontenut. 

 

25.  E-mail mid-Dipartiment tal-Kunsilli Lokali b’informazzjoni dwar il-programm 

‘Għaqal id-Dar, Ħajja Aħjar’ li qed jiġi organizzat mill-Ministeru tal-Familja u 

Solidarjeta’ Soċjali flimkien mas-Segretarjat Parlamentari għall-Gvern Lokali matul 

is-sena 2016. Dan il-kors qed isir fil-Birgu, Ħad-Dingli, il-Ħamrun u l-Għarb 

Għawdex. Il-Kunsill innota l-kontenut. 

 

26. Ċirkulari mill-Assoċjazzjoni tal-Kunsilli Lokali dwar il-ħlas tal-Group Health 

Insurance Policy għas-sena 2016. Il-Kunsill innota l-kontenut. 

 

Ilmenti mir-residenti: 

 

1. Talba mingħand Daphne Sant Caruana ta’ Flat 6, Masri Court, Triq Tal-Masri, sabiex 
issir stand fejn jiddendel iż-żibel quddiem ir-residenza tagħha. Il-Kunsill qabel li 

għandna nitolbu lis-Sinjura Sant sabiex tidentifika s-sit eżatt fejn tixtieq li teħel din l-
istand.  
 

2. Talba mingħand Tarcisio Rapa ta’ 2, Pjazza l-Vitorja, sabiex isiru sinjali li 
jipprojbixxu l-ipparkjar madwar metru fuq kull naħa tal-garaxx tar-residenza tiegħu. 
Il-Kunsill qabel li din it-talba għandha titressaq għall-approvazzjoni ta’ Transport 
Malta.  

 

3. Talba mingħand Fabio Attard ta’ N.B., Triq Tas-Sruġ, sabiex titranġa rampa bis-
siment quddiem ir-residenza tiegħu. Il-Kunsill qabel li dan ix-xogħol għandu jsir.  

 

4. Talba mingħand Maria Sultana ta’ 33, Triq Ta’ Bertrija, sabiex issir traffic 
management plan għad-dħul u l-ħruġ fi Pjazza l-Vitorja. Il-Kunsill qabel li din it-talba 
għandha titressaq għall-approvazzjoni ta’ Transport Malta. 

 

5. Talba mingħand Loreto Portelli ta’ 14, Triq Tal-Masri, sabiex jingħata ftit siment 
f’passaġġ pubbliku fl-inħawi tal-Pergla. Il-Kunsill qabel li għandna niċċekkjaw eżatt 
mar-resident biex naraw għal liema passaġġ qed jirreferi.  

 

6. Talba mingħand Alfred Camilleri ta’ 29, Triq Franġisk Camilleri, sabiex tiġi installata 
bozza ġdida maġenb ir-residenza tiegħu. Il-Kunsill qabel li din it-talba għandha 
tiżdied mat-talbiet simili li saru minn xi residenti fix-xhur li għaddew.  

 

7. Talba mingħand Anthony Refalo ta’ ‘Marton House’, Triq Mikiel Farrugia, sabiex 
jitranġa ħajt tas-sejjieħ imwaqqa’ fi Triq San Marzjal. Il-Kunsill qabel li dan ix-
xogħol għandu jsir.  

 

8. Talba mingħand Josephine Azzopardi ta’ 46, ‘Qalb Ta’ Ġesu’, Triq Mikiel Farrugia, 
sabiex jiġu installati cameras tas-sigurta’ fil-ġnien ta’ quddiem il-Mitħna Ta’ Kola u 
jsiru gates mat-tliet entraturi ta’ dan il-ġnien biex tiżdied is-sigurta’. Il-Kunsill qabel li 
għalissa għandhom jiġu installati biss il-cameras tas-sigurta’.  

 

9. Talba mingħand is-Sindku Joe Cordina sabiex isir xogħol ta’ manutenzjoni fuq l-
istatwa tal-Madonna li tinsab fil-bajja tar-Ramla l-Ħamra. Il-Kunsill qabel li din it-
talba għandha tiġi riferuta lill-Għaqda Mhux Governattiva ‘Wirt Għawdex’.  

 

10. Talba mingħand il-Kunsillier Dr. Joseph Attard sabiex jiġi installat interactive panel li 
jkun jinkludi mappa tal-lokalita’ tagħna ħdejn l-uffiċċju amministrattiv tal-Kunsill. Il-
Kunsill qabel li għandna niċċekkjaw ma’ Kunsilli Lokali oħrajn dwar min kien 
responsabbli mill-installazzjoni ta’ interactive panels simili fil-lokalitajiet rispettivi 
tagħhom. 

Approvazzjoni tal-pagamenti 

 

Il-Kunsill approva unanimament l-iskeda ta’ pagamenti annessa mal-minuti. Il-

Kunsillier Dr. Kevin Cutajar approva l-pagamenti ta’ Emmanuel Sultana u Gatt 

Enterprises Limited b’riserva wara li talab lis-Segretarju Eżekuttiv jagħtih kopja tal-

invoices relatati ma’ dawn ix-xogħlijiet.  

 

Aġġornament 
 

Il-Kunsill iddeċieda li l-laqgħa li jmiss għandha ssir nhar it-Tnejn 15 ta’ Frar 2016 fil-

5.30pm b’aġenda li tkun komunikata aktar ‘il quddiem. 

 

Il-laqgħa spiċċat fis-7.00pm.                             

 

 

 

 

Joe Cordina                       Ivan Attard 

Sindku                           Segretarju Eżekuttiv 


